
ANNOTATSIYA
Soliq solish sohasidagi maslahat maslahatchi va mijoz o‘rtasida yuqori darajadagi ishonchni 

talab qiladi. Ammo zamonaviy, ya’ni ayovsiz raqobat sharoitida tashkilotlar o‘zlarining tijorat 
sirini tashkil etuvchi ma’lumotlarni maslahatchi uchun oshkor qilishdan qo‘rqishlari ma’lum 
bo‘ldi. Bu esa o‘z navbatida turli ko‘rinishdagi xizmatlar bozorida soliqqa tortish bo‘yicha 
maslahatlarning rivojlanishiga ham aks ta’sir qilishi aniqlandi. Ushbu muammoni fuqarolarning 
huquqiy madaniyatini oshirish, ya’ni turli xil seminarlar, soliq to‘lovchilarning savodxonligini 
oshirish kurslari va bunday tadbirlarni targ‘ib qilish orqali hal qilish mumkin. Soliq amaliyotida 
soliq maslahati ko‘rinishidagi faoliyatning keng qo‘llanilishiga qaramay, ushbu masala nazariyasi 
hali ham yetarli darajada rivojlanmaganligini guvohi bo‘lishimiz mumkin. Buni chuqur nazariy 
tahlil qilish zarurati xorij tajribasini hisobga olgan holda malakatimizda soliq maslahati 
institutining oqilona modelini qurish metodologiyasini ishlab chiqish zarurati bilan bog‘liqligi 
aniqlandi. Mazkur maqolada soliq maslahatchilarining xulq-atvori va kasbiy javobgarligi 
to‘g‘risida olimlarning munosabatlari ko‘rib chiqilgan.

Kalit so‘zlar: soliq huquqi, soliq maslahati, soliq maslahatchisi, moliyaviy savodxonlik, soliq 
munosabatlari, kasbiy etika, motivatsiya, samaradorlik, javobgarlik.

ОТЛИЧИТЕЛЬНЫЕ ОСОБЕННОСТИ ПРОФЕССИОНАЛЬНОЙ ОТВЕТСТВЕННОСТИ 
НАЛОГОВЫХ КОНСУЛЬТАНТОВ

АННОТАЦИЯ
Налоговые консультации требуют высокого уровня доверия между консультантом 

и клиентом. Но в условиях сегодняшней жесткой конкуренции стало известно, что 
организации боятся раскрывать консультантам свою коммерческую тайну. Установлено, 
что это, в свою очередь, влияет на развитие налогового консультирования на рынке 
различных видов услуг. Эту проблему можно решить за счет повышения правовой культуры 

граждан, то есть проведения различных семинаров, курсов по повышению грамотности 
налогоплательщиков, популяризации подобных мероприятий. Несмотря на широкое 
использование деятельности в форме налогового консультирования в налоговой практике, 
мы видим, что теория этого вопроса еще недостаточно разработана. Установлено, что 
необходимость глубокого теоретического анализа связана с необходимостью разработки 
методологии построения обоснованной модели института налогового консультирования 
в нашей стране с учетом зарубежного опыта. В данной статье рассматриваются взгляды 
ученых на поведение и профессиональную ответственность налоговых консультантов.

Ключевые слова: налоговое право, налоговое консультирование, налоговый 
консультант, финансовая грамотность, налоговые правоотношения, результативность 
инвестиций, стимул, эффективность, механизм.

DISTINCTIVE FEATURES PROFESSIONAL RESPONSIBILITY OF TAX CONSULTANTS

ANNOTATION
Tax consultations require a high level of trust between the consultant and the client. But in 

today’s fierce competition, it has become known that organizations are afraid to disclose their 
trade secrets to consultants. It has been established that this, in turn, affects the development 
of tax consulting in the market of various types of services. This problem can be solved by 
improving the legal culture of citizens, that is, by holding various seminars, courses to improve 
the literacy of taxpayers, and popularizing such events. Despite the widespread use of activities 
in the form of tax consulting in tax practice, we see that the theory of this issue has not yet 
been sufficiently developed. It is established that the need for in-depth theoretical analysis is 
associated with the need to develop a methodology for building a sound model of the institute 
of tax consulting in our country, taking into account foreign experience. This article examines 
the views of scientists on the behavior and professional responsibility of tax consultants.

Keywords: tax law, tax consulting, tax consultant, financial literacy, tax relations, investment 
performance, incentive, efficiency, mechanism.
_________________________________________________________________________________

Statistik ma’lumotlarga nazar tashlar ekanmiz, Respublika bo‘yicha jami 204 nafar soliq 
maslahatchilari va 74 ta soliq maslahatchilari tashkiloti (keyingi o‘rinlarda SMT) ro‘yxatdan 
o‘tgan bo‘lib, shundan atigi 29 ta SMT yuridik shaxs ixtiyoriy tugatilayotganda xulosa berish 
huquqiga ega tashkilot bo‘lib hisoblanadi [1].

Bundan tashqari, yurtimizda faoliyat yuritayotgan jami 74 ta soliq maslahatchilari 
tashkilotidan Jizzah viloyatida 1 ta, Farg‘ona viloyatida 1 ta, Toshkent viloyatida 2 ta, Buxoro 
viloyatida 3 ta, Andijon viloyatida 4 ta, Qoraqalpog‘iston Respublikasida 1 ta, Samarqand 
viloyatida 3 ta, Qashqadaryo viloyatida 1 ta, Sirdaryo viloyatida 1 ta soliq maslahatchilari 
tashkiloti ro‘yxatdan o‘tgan bo‘lsa, qolgan 57 tasi Toshkent shahri hisobiga to‘g‘ri keladi.  

Shu bilan bir qatorda, mamlakatimizda faoliyat yuritayotgan korxona va tashkilotlar bilan 
proportsional ravishda taqqoslaydigan bo‘lsak, yurtimizda jami 485024 ta korxona va tashkilotlar 
mavjud bo‘lib, shundan Qoraqalpog‘iston Respublikasida 25928 ta, Andijon viloyatida 29717 
ta, Buxoro viloyatida 31203 ta, Jizzax viloyatida 19923 ta, Qashqadaryo viloyatida 33064 ta, 
Navoiy viloyatida 21880 ta, Namangan viloyatida 27634 ta, Samarqand viloyatida 43477 ta, 
Surxondaryo viloyatida 24657 ta, Sirdaryo viloyatida 13432 ta, Toshkent viloyatida 45295 ta, 
Farg‘ona viloyatida 42574 ta, Xorazm viloyatida 27089 ta, Toshkent shahrida 99151 tani tashkil 
etadi [2].

Demak, yuqorida keltirilgan statistik ma’lumotlardan kelib chiqqan holda aytishimiz 
mumkinki, mamlakat bo‘yicha jami 485024 ta korxona va tashkilotga 204 nafar soliq 
maslahatchisi to‘g‘ri kelmoqda.   

Vaholanki, Yevropa va AQSHning rivojlangan mamlakatlari o‘rtacha statistik koeffitsientga 
ega bo‘lib, mamlakatda ishlaydigan soliq xizmatlarining 10 nafar xoidimi uchun 11 nafar soliq 
maslahatchisi, Avstraliyada esa har 18 million kishiga 18000 nafar soliq xizmati xodimi va 
21000 soliq maslahatchisi to‘g‘ri keladi [3].     

Institutsional tartibga solish doirasida soliq munosabatlarining rivojlanishi soliq 
huquqbuzarliklarining oldini olishda soliq maslahatlarining ahamiyatini oshirishga va mumkin 
bo‘lgan soliq oqibatlari nuqtayi nazaridan mantiqiy bo‘lmagan boshqaruv qarorlari tufayli 
korporativ soliq to‘lovchilarning faoliyatiga yetkaziladigan zararning oldini olishga yordam 
beradi.

XVII-XVIII asrlarda shakllangan ma’rifat davrida almashinuv nazariyasining atomistik 
nazariya deb nomlangan turi paydo bo‘lib, ushbu  nazariyaga fransiyalik mutafakkirlar Sebastyen 
Le Pretr de Voban (fr. Sébastien Le Prestre de Vauban, 1633-1707) (jamoat shartnomasi 
nazariyasi) va Sharl Lui de Monteskye (fr.Charles-Louis de Seconda, Baron de La Brède et de 
Montesquieu; 1689-1755) (davlat shartnomasi nazariyasi) hamda Volter kabilar asos soldi. 
Ushbu nazariya soliq fuqarolar va davlat o‘rtasidagi shartnoma mahsuli ekanini e’tirof etadi. 
Unga muvofiq fuqaro shaxsiy va mulkiy xavfsizligi himoyasi hamda boshqa xizmatlar uchun 
davlatga haq to‘laydi [4, B.340].

Soliq maslahati instituti oldida turgan barcha vazifalarni amalga oshirish, mutaxassislarning 
zarur malaka darajasiga erishish, ularning nazorati va mijozlar oldidagi mas’uliyatini shakllantirish, 
maslahat xizmatlari bozoriga tartibga solinmagan holda erkin kirish, mutaxassislarning o‘z-
o‘zidan paydo bo‘lishi va ularning professional birlashmalarda ishtirok etishining ixtiyoriyligi 
sharoitida bir muncha qiyindir. Ushbu sohaning yuksak ijtimoiy ahamiyatini inobatga olgan 
holda, soliq maslahati institutining faoliyati uchun davlat manfaatlari nuqtayi nazaridan ham, 
soliq to‘lovchilarning ehtiyojlari nuqtayi nazaridan ham tartibga solinadigan shart-sharoitlarni 
yaratish zarur. Shu bilan birga, “zarar yetkazmaslik”, ya’ni ushbu manfaatlar muvozanatini 
ta’minlash va soliq maslahatchilarining javobgarligi va ularning faoliyatini nazorat qilish 
masalasiga oqilona yondashish juda muhimdir.

Binobarin, A.A.Orlovaning qayd etishicha, professional hamjamiyat oldida soliq maslahati 
bozorini rivojlantirish va jamiyatda soliq maslahati kasbining ijobiy imidjini shakllantirishdek 
muhim vazifa turibdi [5].

Maslahatchilarning professional birlashmalari barcha sohalarda yetarli ta’sirga ega emas, 
shuningdek, mijozlar individual maslahatchi yoki maslahat kompaniyasining ishonchliligi 
va professionalligi to‘g‘risida ma’lumot olishlari uchun yetarli manbalar ham mavjud emas. 
Natijada, mijozlar maslahat berishga oid axloqiy me’yorlarga rioya qilmaydigan va professional 
bo‘lmagan odamlarning xizmatidan foydalanishadi. Bu esa maslahat xizmatlarining umumiy 
sifatiga va potensial mijozlar oldida soliq maslahatchisining imidjiga salbiy ta’sir qiladi [6].

Beqaror global iqtisodiy vaziyat sharoitida, maksimal foyda olishga intilib, har qanday 
korxona, hajmidan qat’iy nazar, o‘z daromadlari va xarajatlarini rejalashtirish va tartibga solish 
zaruratiga duch keladi. Daromadlar va xarajatlarni boshqarish orqali xo‘jalik yurituvchi subyekt 
xatarlarni kamaytirish va bankrotlikning oldini olish kabi masalalarni hal qiladi.

Xususan, yu.f.d., professor I.A.Ergashevning qayd etishicha, “Soliq bo‘yicha maslahat 
berish yagona shartnoma orqali belgilanadigan faoliyat turi bo‘lib, soliq maslahatchisi bu 
soliq to‘lovchining moliyaviy manfaatlarini himoya qiladigan shaxs hisoblanadi. Shu bilan bir 
qatorda, maslahatchi nafaqat o‘z mijozini himoya qilishi va soliq to‘lovlarini optimallashtirishi, 
balki soliqlarni o‘z vaqtida va to‘g‘ri to‘lashi uchun ko‘maklashishi zarur bo‘lib hisoblanadi” [3]. 

Yana bir tadqiqotchi olim S.Killianning keltirishicha, “Soliq maslahatchilarining ham davlat, 
ham soliq to‘lovchi vakili sifatidagi ikkitomonlama pozitsiyasi har doim ham muvozanatli 
bo‘lavermaydi. Shunday ekan, soliq maslahatchilari soliq to‘lovchining qonun hujjatlariga rioya 
etishi yoki rioya qilmasligi xatti-harakatlari ustidan nazorat qiluvchi vazifasini ham bajaradi. 
Soliq maslahatchisining soliq to‘lovchiga iqtisodiy jihatdan qaramligi uning o‘z vazifalarini 

muvofiqlik agenti sifatida bajarishiga to‘sqinlik qilib, oqibatda soliq maslahatchilari soliq 
to‘lovchining soliqdan agressiv qochish istagini ma’qullashga majbur bo‘lib qoladi” [7].

Soliq maslahatchisi soliqqa tortishni optimallashtirish va xo‘jalik yurituvchi subyektlarni 
rivojlantirish uchun qonuniy soliq sxemalarini taklif qilish, ularning samaradorligini tahlil 
qilish va yuzaga kelishi mumkin bo‘lgan xatarlarni baholash uchun ixtisoslashgan bo‘ladi. Ushbu 
funksiyalarni sifatli bajarish uchun kasbiy malaka va professional tayyorgarlikka ega bo‘lish 
kerak [8,B.17-23].

Xususan, N.V.Timoshkovaning fikriga ko‘ra, “Soliq maslahatchisi quyidagi xususiyatlarga 
ega bo‘lishi kerak:

1)	 muloqot qobiliyatlari;
2)	 kuchli irodaga o‘xshash sifatlar;
3)	 mantiqning o‘ta aniqligi va o‘z nuqtayi nazarini taqdim etish.
Shuningdek, iqtisodiyotning innovatsion rivojlanishini rag‘batlantirish uchun soliq 

maslahatchisi tomonidan ishda kasbiy etikaga rioya qilishni belgilaydigan asosiy xususiyatlar 
quyidagilar:

1)	 soliq maslahati masalalari bo‘yicha professional pozitsiyani aniq va tushunarli taqdim 
eta olish qobiliyati;

2)	 ishbilarmonlik suhbatini o‘tkazish qobiliyati;
3)	 biznes aloqalarini o‘rnatish qobiliyati;
4)	 berilgan maslahat savollariga javoblarni aniq va tushunarli ifodalash qobiliyati;
5)	 soliq maslahati masalalari bo‘yicha hisobotlarda javoblarni taqdim etishning mantiqiyligi 

va izchilligi;
6)	 maslahat maqsadida tadqiqot o‘tkazish uchun ma’lumotlarni to‘g‘ri tanlash qobiliyati [9, 

B.25-27].
O‘zining kasbiy faoliyatida soliq maslahatchisi firmalar va yakka tartibdagi tadbirkorlar bilan 

ham, davlat organlari bilan ham o‘zaro aloqada bo‘ladi. Innovatsion rivojlanishni boshqarish, 
shuningdek tashkilotdagi innovatsiyalarni baholash ko‘p jihatdan faoliyatning turli sohalarida, 
shu jumladan soliq xatarlarini baholashda va bahsli arbitraj amaliyotida olingan sifatli va to‘liq 
ma’lumotlarga bog‘liq. Shunday qilib, soliq maslahatchisining kasbiy vakolatlar darajasi soliq 
qonunchiligi va kasbiy etika prinsiplariga qat’iy rioya qilishga asoslangan bo‘ladi. Kasbiy etika 
prinsiplariga muvofiq soliq maslahati sohasida professional xizmatlar ko‘rsatish maqsadida 
maslahatchi mijozlarning millati, jinsi va dinidan qat’iy nazar, ularning manfaatlarini  himoya 
qilish majburiyatini oladi.

Har qanday holatda ham maslahatchi mijozning manfaatlarini shaxsiy manfaatlaridan 
ustun qo‘yishi va ularning bir-biriga zid kelmasligiga ishonch hosil qilishi kerak. Maslahatchi 
mijozning muayyan qarorlariga qiziqmasligi va hissiy jihatdan mustaqil bo‘lishi kerak.

Soliq maslahatchisi tomonidan xatolarni tuzatish amaldagi mehnat va fuqarolik 
qonunchiligida belgilangan chegaralar doirasida moddiy zarar yetkazganlik uchun javobgarlikni 
o‘z ichiga oladi.

Bozor iqtisodiyoti sharoitida innovatsiyalarni joriy etish va boshqarish masalalari bo‘yicha 
ommaviy axborot vositalari orqali professional soliq maslahat xizmatlarini reklama qilish 
va taklif qilish firmalar, jismoniy shaxslar va o‘zini o‘zi boshqaruvchi tashkilotlar tomonidan 
amalga oshiriladi.

Soliq maslahatchisi tomonidan kasbiy etika prinsiplarini qo‘llash yoki qo‘llamaslikni 
ko‘rsatadigan va yuqoridagi masala bilan bog‘liq bo‘lgan prinsip ommaviy axborot vositalaridan 
adolatli foydalanishni o‘z ichiga oladi. Shuningdek, ommaviy axborot vositalaridan foydalangan 
holda iqtisodiyotda innovatsion faoliyatni reklama qilishda tartiblilik prinsipi bilan chambarchas 
bog‘liq holda halollik prinsipini ajratib ko‘rsatish mumkin.

Bozor iqtisodiyoti sharoitida umumiy masalalar bo‘yicha ham, innovatsiyalarni joriy etish 
va boshqarish bo‘yicha ham soliq maslahati xizmatlarini amalga oshirishda soliq maslahatchisi 
o‘z manfaatlari va mijozlar manfaatlari o‘rtasida ziddiyatning yo‘qligi, hissiy mustaqillik va 
mijozning manfaatlarini o‘z manfaatlaridan ustun qo‘yishni o‘z ichiga oladigan kasbiy etika 
prinsiplariga rioya qilishi kerak [10, B.87-96].

Yuqoridagi fikrlardan farqli ravishda, A.K.Kobilyanskiyning qayd etishicha, “Qonunchilik 
normalariga so‘zsiz rioya qiladigan mustaqil professional soliq maslahatchilarining faoliyati 
nafaqat maslahat xizmatining buyurtmachisi sifatida soliq to‘lovchi manfaatlarining, balki 
huquqbuzarliklar doirasini qisqartirish orqali jamiyat manfaatlarining ham himoya qilinishini 
ta’minlaydi. Mustaqil soliq maslahatchilarining asosiy funksiyalari quyidagilardan iborat:

- soliq to‘lovchilar va soliq organlari o‘rtasida bitimlar tuzishda ular o‘rtasidagi muzokaralarda 
ishtirok etish;

- soliq nizolarida va nizoli vaziyatlarni hal qilishda soliq to‘lovchining manfaatlari yuzasidan 
vositachilik qilish yoki vakillik qilish;

- soliq hisobotlarini, soliq nazorati maqsadlari uchun zarur bo‘lgan boshqa hujjatlarni 
taqdim etish, ortiqcha to‘langan soliqlarni qaytarish, o‘zaro hisob-kitoblarni solishtirish va 
boshqa tartib-qoidalarni taqdim etish munosabati bilan soliq organlari bilan hamkorlikda soliq 
to‘lovchining manfaatlarini ifodalash;

- soliq to‘lovlarini tejash uchun qonuniy ruxsat etilgan imkoniyatlardan foydalangan holda 
soliq hisobotini tuzish;

- soliq qonunchiligini tushuntirish va taklif etilayotgan bitimlarning soliq oqibatlarini 
rejalashtirish”[11, B.41-42].

Shuningdek, S.V.Barulinning fikriga ko‘ra “Ko‘pgina mamlakatlarning xorijiy amaliyoti 
soliq maslahati tor ixtisoslashuv va maslahatchilarning yuqori kasbiy tayyorgarligini talab 
qiladigan biznesning muhim infratuzilma elementi ekanligini isbotladi. Birinchidan, soliq 
maslahatchisi soliq va boshqa qonunchilikdagi barcha o‘zgarishlarni va soliq nizolarini hal 
qilishning sud amaliyotini atayin kuzatib brogan holda ushbu o‘zgarishlarni ma’lum bir 
mijozning xususiyatlariga tizimlashtiradi va moslashtiradi. Ikkinchidan, soliq maslahatchisi 
soliq sohasidagi muammolarni hal qilishning maxsus vositalariga ega bo‘lib, ulardan foydalanish 
maslahatchiga o‘z vazifalarini muvaffaqiyatli va samarali hal qilishga imkon beradi. Uchinchidan, 
soliq maslahatchisi mijozga soliq sohasidagi bir qator masalalarni hal qilish bo‘yicha o‘z bilim 
va tajribasini taklif qilishi mumkin” [12].

Tadqiqot natijalari tahlili.
Shu o‘rinda qayd etish joyizki, soliq maslahatchilarining kasbiy javobgarligi  boshqa 

javobgarlik turlaridan bir qator xususiyatlariga ko‘ra farqlanadi va ular quyidagilardan iboratdir:
Birinchidan, kasbiy javobgarlik ma’lum bir kasb yoki faoliyat sohasiga tegishli bo‘lib, shu 

sohaning o‘zigagina xos bo‘lgan talablar va standartlariga asoslanadi. Shu bilan bir qatorda, bu 
javobgarlik turi mutaxassisning kasbiy malakasi, bilimlari va ko‘p yillik tajribasiga ham bog‘liq 
bo‘lib hisoblanadi.

Ikkinchidan, kasbiy javobgarlik ko‘p holatda kasbiy etika kodekslari va prinsiplariga 
tayangan holda, mijozlar va jamiyat oldidagi mas’uliyatni qat’iy ravishda belgilaydi, bunda 
kasbiy javobgarlik nafaqat ish beruvchi, balki mijozlar va keng jamiyat oldidagi mas’uliyatni 
ham o‘z ichiga oladi.

Uchinchidan, kasbiy javobgarlik ma’lum litsenziyalar yoki sertifikatlarning mavjudligi 
bilan bog‘liq bo‘lib hisoblanadi va mutaxassisdan o‘z bilim va ko‘nikmalarini muntazam yangilab 
borishni talab qiladi.

To‘rtinchidan, kasbiy xatolar yoki etika qoidalarining buzilishi holatlari huquqiy 
oqibatlarga, jumladan litsenziyaning bekor qilinishi yoki jarimalar to‘lashga olib kelishi mumkin. 
Shu jumladan, ko‘plab kasb turlarida kasbiy javobgarlik sug‘urtasi mavjud bo‘lib, bu boshqa 
javobgarlik turlarida kam uchraydigan holat bo‘lib hisoblanadi.

Xususan, soliq maslahatchilari va soliq maslahatlari faoliyatini tartibga solish va nazorat 
qilish tizimini yaratish juda ham muhim bo‘lib, ushbu tizimni rivojlantirish davlat tomonidan 
tartibga solish orqali ham, soliq maslahatchilarining professional birlashmalari orqali o‘zini 
o‘zi tartibga solishni yanada rivojlantirish orqali ham amalga oshirilishi kerak. Soliq maslahati 
sohasidagi faoliyatni davlat tomonidan tartibga solish quyidagi yo‘nalishlarda amalga oshirilishi 
kerak: soliq maslahatchilarining qonun ijodkorligi faoliyatidagi rolini oshirish, shuningdek 
soliqqa tortish va soliq organlarining nazorat tartib-qoidalarining munozarali masalalarini hal 

qilish uchun shart-sharoitlar yaratish shular jumlasidandir [13].
Fikrimizcha, soliq maslahatchilarining javobgarligi masalasi muhim ahamiyatga ega bo‘lib, 

bugungi kunda javobgarlik mijoz bilan tuzilgan shartnoma doirasida belgilanadi. Kelajakda 
soliq maslahatchisiga murojaat qilib, kompaniya duch kelishi mumkin bo‘lgan xatarlar uchun 
javobgarlik to‘liq belgilanishi kerak.

Xulosa va takliflar
Xulosa o‘rnida qayd etish joyizki, soliq maslahatchilari o‘zlarining faoliyatlarini Axloq kodeksi 

orqali soliq to‘lovchi va soliq organlari o‘rtasidagi munosabatlarning sinxronizatori sifatida 
izohlaydilar. Axloq kodeksi soliq maslahatchilarining soliq to‘lovchilar oldidagi majburiyatlarini 
bajarishdagi asosiy vositasi hamdir. Soliq maslahatchilari va soliq to‘lovchilar o‘rtasidagi 
munosabatlar tranzaksion bo‘lsada, soliq maslahatchilari professional axloq kodeksini qo‘llab-
quvvatlagan holda xizmat ko‘rsatishlari shart. 

Tadqiqot doirasida soliq xizmati xodimlari, soliq maslahatchilari va boshqa kasb 
vakillaridan iborat auditoriyada o‘tkazilgan so‘rovnoma natijalariga asosan, “Sizningcha, 
“Soliq maslahatchilarining Etika kodeksini ishlab chiqishga zarurat mavjudmi?” degan savolga 
respondentlarning 70,1 foizi “zarurat mavjud” deya javob bergan bo‘lsalar, qolgan 29,9 foizi esa 
“zarurat mavjud emas” degan javob bilan o‘z pozitsiyalarini bildirib o‘tganlar.

Xususan, AQSH, Daniya, Italiya, Belgiya, Slovakiya kabi davlatlarning ijobiy tajribalaridan 
foydalangan holda O‘zbekiston Respublikasi Soliq maslahatchilarining kasb etika qoidalari 
ishlab chiqish va soliq maslahatchilari faoliyatiga to‘liq joriy etish taklif etiladi. 

Jumladan, soliq maslahatchilari faoliyatiga kasb etika qoidalarini joriy etishning bir qancha 
ijobiy jihatlari mavjud bo‘lib, ular quyidagilardan iboratdir:

Birinchidan, etika qoidalari soliq maslahatchilari uchun aniq yo‘riqnomalar beradi va 
ularning ish sifatini oshiradi. Shuningdek, kasb etika qoidalarining ishonchni mustahkamlash 
funksiyasi ham mavjud bo‘lib. mijozlar va jamoatchilik soliq maslahatchilari faoliyatiga ko‘proq 
ishonch bildiradi.

Ikkinchidan, etik tamoyillar asosida ish faoliyatini olib borish korrupsiya va qonunbuzarlik 
holatlarini kamaytirishga yordam beribgina qolmasdan, soliq maslahatchilarining mehnat 
faoliyatini yanada ochiq va shaffof qilishga ko‘maklashadi.

Uchinchidan, kasb etika qoidalariga rioya qilish soliq maslahatchilari kasbining obro‘sini 
oshirib, ushbu qoidalar mijozlarning huquq va manfaatlarini himoya qilishga qaratilgan bo’ladi. 
Shu bilan bir qatorda, etika qoidalari soliq maslahatchilarini o‘z bilim va ko‘nikmalarini doimiy 
ravishda yangilashga undaydi.

Bundan tashqari, doktor B.S.Rahimovning fikriga ko‘ra, “Soliq maslahatchilari faoliyatini 
majburiy sug‘urtalashni O‘zbekistonda joriy etish zarur bo‘lib, bu kasbiy xizmatlar bozorini 
tartibga solishning samarali usuli bo‘lib hisoblanadi” [14].

Shu bilan bir qatorda, professor G.H.Qodirov soliq maslahatchilari faoliyatini majburiy 
sug‘urtalash tizimini bosqichma-bosqich joriy etishni taklif qilib, bu jarayonni soliq 
maslahatchilarining kasbiy malakasini oshirish bilan birga olib borish zarurligini ta’kidlaydi 
[15].

Yuqorida qayd etilgan olimlarning fikrlari soliq maslahati faoliyatini majburiy 
sug‘urtalashning turli jihatlarini yoritishga qaratilgan bo‘lib, ular asosan bu amaliyotning 
mijozlar manfaatlarini himoya qilish va kasbiy xizmatlar sifatini oshirishdagi ahamiyatiga urg‘u 
beradilar. 

Bundan tashqari, Fransiya, Kanada, Finlandiya, Ispaniya, Lyuksemburg, Latviya, Belgiya 
va Belorussiya kabi rivojlangan davlatlarning ijobiy tajribalaridan foydalangan holda “Soliq 
maslahatiga oid faoliyat to‘g‘risida”gi qonunga soliq maslahati faoliyatini faqatgina soliq 
maslahatchisi va soliq maslahatchilari tashkilotining sug‘urta polisi mavjud bo‘lgan taqdirda 
amalga oshirishi mumkinligini belgilovchi qoida kiritilishi maqsadga muvofiq bo‘lib hisoblanadi.

Hozirda soliq maslahatchilari va soliq maslahatchilari tashkilotlari tomonidan Soliq 
maslahatchilari palatasiga a’zolik ixtiyoriy bo‘lib, shu jumladan “Soliq maslahatiga oid faoliyat 
to‘g‘risida”gi qonunda ham soliq maslahatchisi va soliq maslahatchilari tashkilotining palataga 
hisobdorligi belgilanmagan. Bu esa o‘z navbatida palata tomonidan kerakli ma’lumotlarni yig‘ib 

olish va zarur statistik ko‘rsatkichlarni shakllantirishda ulkan to‘siq vazifasini bajarib kelmoqda.
Shu jumladan, tadqiqotchi olim O.S.Yakubovning fikriga ko‘ra, “Soliq maslahati sohasini 

monitoring qilish bo‘yicha chora-tadbirlar belgilangan bo‘lsa-da, ushbu sohada mavjud 
kamchiliklarni chuqurroq tahlil qilish uchun zarur bo‘ladigan ko‘rsatkichlar bo‘yicha vakolatli 
organga hisobot yoki ma’lumot taqdim qilib borilishi tartibini joriy qilish lozim” [16].

Xususan, rivojlangan mamlakatlar tajribasiga tayangan holda, Norvegiya, Finlandiya, 
Gretsiya kabi davlatlarning ijobiy tajribalaridan foydalangan holda, palataning so‘roviga asosan 
soliq maslahatchilari va soliq maslahatchilari tashkilotlarining renkingini o‘tkazish uchun 
axborot hamda o‘z faoliyati yuzasidan hisobotlarni majburiy taqdim etilishiga doir qoidani 
qonunda mustahkamlashga ehtiyoj mavjud.

O‘zbekiston Respublikasi Moliya vazirining 2012-yil 29-martdagi 31-son buyrug‘iga ilova 
tarzida tasdiqlangan Soliq maslahati bo‘yicha xizmatlar ko‘rsatish to‘g‘risida shartnoma tuzish 
tartibi (1-sonli SMMS)ning 14-bandiga ko‘ra, Soliq maslahatchilari tashkiloti shartnomani 
bajarmaganligi yoki lozim darajada bajarmaganligi oqibatida mijozga (ishonch bildiruvchiga) 
zarar yetkazganligi uchun javobgar bo‘ladi. Mijozga (ishonch bildiruvchiga) yetkazilgan 
zararlarning, shu jumladan boy berilgan foydaning o‘rni qonunchilik hujjatlarida belgilangan 
tartibda qoplanishi kerakligi qayd etilgan. Biroq, ushbu milliy standart va “Soliq maslahatiga 
oid faoliyat to‘g‘risida”gi qonunda soliq maslahatchisi yoki soliq maslahatchilari tashkiloti 
tomonidan bila turib soxta xulosa tuzish va uning oqibatlari haqida fikr yuritilmagan.

Biroq, O‘zbekiston Respublikasi moliya vazirining 2012-yil 28-maydagi  
44-son buyrug‘iga ilova tarzida tasdiqlangan Soliq maslahati bo‘yicha hisobot va soliq maslahatiga 
oid xulosani tuzish hamda mijozga (ishonch bildiruvchiga) taqdim etish tartibi (2-son SMMS)
ning 16-bandiga asosan, “Soliq maslahatchilari tashkiloti qonunchilik hujjatlari talablariga yoki 
shartnomaga mos kelmaydigan hisobot va xulosa tuzganligi uchun qonunchilik hujjatlarida 
belgilangan tartibda javobgardir” deya qayd etilgan bo‘lib, qanday holatda javobgarlik kelib 
chiqishi va boshqa holatlarga aniqlik kiritib o‘tilmagan.

Xususan, tadqiqot doirasida o‘tkazilgan so‘rovnoma natijalariga asosan, “Sizningcha, bila 
turib soxta tuzilgan soliq maslahatiga oid xulosa to‘g‘risidagi ma’lumotlarni qonunda aks 
ettirishga ehtiyoj mavjudmi?” degan savolga respondentlarning 78,7 % qismi “ehtiyoj mavjud, 
chunki, ushbu modda kiritilsa, soliq maslahatchisini tuhmat va noto‘g‘ri ayblovdan himoya 
qiladi” deya javob bergan bo‘lsalar, qolgan 21,3 % qismi esa “ehtiyoj mavjud emas” deya o‘z 
pozitsiyalarini bildirib o‘tganlar.

Shuningdek, “United Tax Consultants” soliq maslahatchilari tashkilotining soliq maslahatchisi 
N.Xodjabekov bilan olib borilgan intervyuda ham hozirda soliq maslahati faoliyatida bila turib 
soxta tuzilgan soliq maslahatiga oid xulosa haqidagi normani qonunchilikka kiritish, xulosa 
faqatgina sudning qonuniy kuchga kirgan qaroriga ko‘ra bila turib soxta tuzilgan deb topilishini 
qonun bilan belgilashga ehtiyoj mavjudligini qayd etib o‘tgan.

Yuqoridagilarga asosan, O‘zbekiston Respublikasining “Soliq maslahatiga oid faoliyat 
to‘g‘risida”gi qonuniga soliq maslahati faoliyatida bila turib soxta tuzilgan soliq maslahatiga oid 
xulosa haqidagi yangi normani kiritish taklif etiladi.

